
ANTIBAKTERIAL MATERIALLAR ASOSIDA ERKAKLAR UCHUN 

ZAMONAVIY SPORT KOSTYUMINI ISHLAB CHIQISH (Tennis sporti misolida) 

Annotatsiya.  Mazkur maqolada TiO₂ va kumush nanozarrachalari bilan modifikatsiya qilingan 

antibakterial tekstil materiallari asosida erkaklar uchun zamonaviy sport kostyumini ishlab chiqish masalalari 

o'rganildi. Sport matolarining gigiyenik, fizik-mexanik va ekspluatatsion xususiyatlari tadqiq qilindi. Natijalar 

nanozarrachalar bilan ishlov berish antibakteriallik, UV-himoya va mustahkamlik ko'rsatkichlarini 

yaxshilashini ko'rsatdi. Tennis sporti uchun ergonomik sport kiyimi modeli ishlab chiqildi. 

Kalit so'zlar: antibakterial mato, TiO₂, kumush nanozarrachalari, sport kostyumi, UV-himoya. 
 

Kirish. Bugungi kunda dunyo miqyosida sport 

sanoatini rivojlantirish, sportchilar uchun qulay, 

zamonaviy va funksional sport kiyimlarini yaratish 

dolzarb masalalardan biri hisoblanmoqda. 

Sportchilarning fiziologik holati, gigiyenik 

xavfsizligi va harakat qulayligini ta'minlaydigan 

innovatsion tekstil materiallariga talab ortib 

bormoqda. O'zbekiston Respublikasi Prezidentining 

2024-yil 4-dekabrdagi PQ–421-sonli qarorida 

sportchilarni xalqaro standartlarga mos sport 

kiyimlari va zamonaviy sport jihozlari bilan 

ta'minlash ustuvor vazifalardan biri sifatida 

belgilangan [1]. Shuningdek, 2024-yil 20-martdagi 

PQ–137-sonli qarorida ham sportchilarni 

zamonaviy sport ekipirovkalari bilan ta'minlash 

zarurligi ta'kidlangan [2]. 

Tennis sportida keskin va intensiv harakatlar 

ko'p bo'lgani sababli kiyim sportchi organizmining 

fiziologik xususiyatlariga mos bo'lishi zarur. 

Tadqiqot maqsadi: TiO₂ va kumush 

nanozarrachalari bilan modifikatsiya qilingan 

antibakterial tekstil materiallari asosida erkaklar 

uchun zamonaviy sport kostyumini ishlab chiqish 

hamda uning fizik-mexanik, gigiyenik va 

ekspluatatsion xususiyatlarini tadqiq etish. 

Adabiyotlar sharhi. So'nggi yillarda 

nanozarrachalar asosida matolarga funksional 

ishlov berish texnologiyalari jadal rivojlanmoqda. 

TiO₂ (titan dioksidi) va kumush nanozarrachalari 

yuqori antibakterial, fotokatalitik hamda UV-

himoya xususiyatlari sababli tekstil sanoatida keng 

qo'llanilmoqda. 

Fujishima va Tryk ilmiy tadqiqotlarida TiO₂ 

nanozarrachalarining fotokatalitik xususiyatlari 

asoslab berilgan: TiO₂ yorug'lik ta'sirida reaktiv 

kislorod radikallarini hosil qiladi va ular 

bakteriyalar hujayra membranasini parchalaydi [4].   

Gao va Cranston tadqiqotlarida kumush 

nanozarrachalarining keng spektrli antibakterial 

ta'siri tahlil qilingan — Ag nanozarrachalari bilan 

ishlov berilgan matolar uzoq muddat antibakterial 

himoya xususiyatini saqlab qolishi aniqlangan [5]. 

Ibrahim N.A. va hammualliflarning ishlarida 

TiO₂ nanozarrachalari matolarning UV-himoya, 

antibakteriallik va o'z-o'zini tozalash xususiyatlarini 

yaxshilashi ko'rsatilgan [6]. McLoughlin va Sabir 

sport kiyimlari yuqori havo o'tkazuvchanlik, 

gigroskopiklik, elastiklik va yengillikka ega bo'lishi 

zarurligini ta'kidlagan [7]. Horrocks va Anand 

texnik tekstil materiallarida nanoasosli funksional 

qoplamalardan foydalanish istiqbolli yo'nalish 

ekanligini qayd etgan [8]. 

Tahlil shuni ko'rsatadiki, tennis sporti uchun 

ergonomik va zamonaviy dizaynga ega antibakterial 

sport kostyumlarini ishlab chiqish bo'yicha 

tadqiqotlar yetarli darajada olib borilmagan. Shu 

sababli TiO₂ va Ag nanozarrachalari asosida 

erkaklar uchun zamonaviy sport kostyumini ishlab 

chiqish ilmiy va amaliy jihatdan muhim 

hisoblanadi. 

Materiallar va metodika. Sport kiyimining 

asosiy vazifasi sportchi tanasini tashqi omillardan 

himoya qilish va yuqori jismoniy yuklama paytida 

qulaylikni ta'minlashdir. Materiallar quyidagi 

mezonlarga javob berishi kerak: 

– Nafas oluvchanlik (≥ 200–500 mm³/sm²/sek) 

— havo almashinuvini ta'minlash; 

– Namlikni o'tkazish va tez qurish - ter 

ajralishini tartibga solish; 

– Antibakterial himoya - 

mikroorganizmlarning 99,9% gacha kamayishi; 

– Elastiklik va qayta tiklanish - harakat 

ergonomikasini ta'minlash; 

– Estetik ko'rinish va rang barqarorligi. 

Antibakterial tolalar va texnologiyalar. 

Antibakterial tolalar kelib chiqishi va ta'sir 

mexanizmiga ko'ra uch guruhga bo'linadi: 

1) Metall ionlari asosidagi tolalar — kumush 

(Ag⁺), rux (Zn²⁺) yoki mis (Cu²⁺) ionlari bakteriya 

hujayra membranasini buzib, mikroorganizmlar 

ko'payishini to'xtatadi. Ag ionlari bakteriyalarning 

99% gacha yo'q qilishi aniqlangan. 

2) Noorganik oksidlar asosidagi tolalar — 

TiO₂, ZnO, SiO₂ asosida ishlab chiqilgan tolalar. 

TiO₂ fotokatalitik xususiyatga ega bo'lib, yorug'lik 

ta'sirida bakteriyalarni parchalovchi faol kislorod 

radikallarini hosil qiladi. 

3) Polimer asosida modifikatsiyalangan tolalar 

- antibakterial modda polimer matritsa ichiga 

joylashtiriladi, natijada xususiyat uzoq vaqt 

saqlanib, yuvishga chidamli bo'ladi. 

1-jadval. 

Sport kiyimiga qo'yiladigan talablar 

Talablar guruhi Talab nomi Tavsifi Ahamiyati 

Gigiyenik Havo o'tkazuvchanlik Havoni erkin o'tkazish Teri nafas olishini ta'minlaydi 

Gigiyenik Antibakteriallik Bakteriya ko'payishini cheklash Hid va kasallikni kamaytiradi 

Ergonomik Elastiklik Cho'zilish va qaytish Harakat erkinligini ta'minlaydi 

Ergonomik Yengillik Material massasining kichikligi Tez va qulay harakat 

Estetik Rang barqarorligi Yuvishda o'zgarmaslik Tashqi ko'rinishni saqlaydi 
  

2-jadval. 

Namunalarning fizik-mexanik ko'rsatkichlari 

Ko'rsatkich 
1-namuna 

80%Pe+20%vis 

2-namuna 

100%Pe 

3-namuna 

100%Pe 

4-namuna 

100%Pe 

Yuza zichligi, g/m² 216,3 143,9 173,6 142,3 

Havo o'tkazuvchanligi, sm³/sm²/sek 14,71 395,3 65,5 284,0 

Gigroskopiklik, % 2,98 1,19 2,16 2,03 

Qalinligi, mm 0,5–0,6 0,5 0,4 0,4 

Yuvilishga chidamlilik, sikl <20 000 <20 000 <20 000 <20 000 
 

Eksperimental tadqiqot. Tadqiqotda 4 xil 

namuna - asosan polyester va polyester/viskoza 

aralashmali sport matolari - hamda ularning TiO₂ 

pigmenti bilan ishlov berilgan variantlari o'rganildi. 

TiO₂ pigmenti bilan ishlov berilgandan so'ng 

namunalar o'zining asosiy fizik-mexanik 

xususiyatlarini saqlab qoldi va antibakterial 

xususiyatni namoyon qildi. Ishlov berilgan 

namunalarda yuza zichligi biroz oshdi (masalan, 1-

namunada: 216,3→221,8g/m²), havo o'tkazuvchan-

ligi esa bir oz kamaydi - bu bog'lovchi polimer 

yuzaga cho'kishidan kelib chiqadi. 

Laboratoriya sharoitidagi eksperimentlar. 

Polyester asosli sport matosiga quyidagi tarkibdagi 

eritma tayyorlandi: suv, TiO₂ pigmenti va 

vaqtinchalik bog'lovchi modda. Eritma purkash 

usuli orqali bir tekis qo'llandi, keyin tabiiy sharoitda 

quritildi va bug'siz dazmol bilan termik ishlov 

berildi. TiO₂ konsentratsiyasi yuqori bo'lganda 

matoda oq dog'lar paydo bo'lishi kuzatildi, bu esa 

texnologik jarayonni optimallashtirish zarurligini 

ko'rsatdi. 

Laboratoriya sharoitida TiO₂ nanozarrachalari 

dispersiya holatida maxsus stabilizatorlar 

yordamida tayyorlandi. Mato botirish (padding) 

usulida ishlovdan o'tkazildi va 120–150°C 

haroratda termik fiksatsiya qilindi. Natijada 

antibakterial ta'sir saqlanib, matoning estetik 

ko'rinishi kamroq o'zgardi. Bu usul sanoat ishlab 

chiqarishi uchun qulay hisoblanadi. 

 Natijalar va muhokama. O'tkazilgan 

tajribalar shuni ko'rsatdiki, TiO₂ asosida 

antibakterial ishlov berilgan sport matolari 

bakteriyalar ko'payishini sezilarli darajada 

kamaytiradi. TiO₂ bilan modifikatsiyalangan 

polyester tolalar bakteriyalarga qarshi 95–99% 

samaradorlik ko'rsatadi. Fotokatalitik texnologiya 

qo'llanilgan sport matolari hid hosil qiluvchi 

bakteriyalarni 24 soat ichida 90% dan ortiq 

kamaytiradi. Antibakterial modifikatsiyalangan 

materiallar asosida tennis sportchilari uchun 

ergonomik kostyum modeli ishlab chiqildi.  

Xulosa. Olib borilgan tadqiqot asosida 

quyidagi xulosalar chiqarildi: 

– TiO₂ va Ag nanozarrachalari bilan 

modifikatsiya qilingan sport matolari bakteriyalarga 

qarshi 95–99% samaradorlik ko'rsatadi. 

– Padding (botirish) usulida 120–150°C da 

termik fiksatsiya qilish antibakterial xususiyatni 

yuqori barqarorlik bilan ta'minlaydi. 

– TiO₂ ishlov berish sport matolarining havo 

o'tkazuvchanligiga minimal ta'sir ko'rsatadi va 

estetik ko'rinishni saqlaydi. 

– Terlash zonalariga mesh matolar, qolgan 

qismlarga antibakterial polyester/elastan trikotaj 

qo'llash optimal ergonomik va gigiyenik natija 

beradi. 

– Ishlab chiqilgan tennis sport kostyumi modeli 

GOST ISO 20743–2015 va O'z DSt 604–2016 

standartlari talablariga javob beradi. 

Ushbu tadqiqot natijalari O'zbekiston tekstil 

sanoatida antibakterial sport kiyimlari ishlab 

chiqarishni rivojlantirish uchun amaliy asos bo'lib 

xizmat qilishi mumkin.

